
Ardimentose comme tanti Galli,

Ogniunna ha grossa orchaesta ai pê davanti

Per a faesta do giorno, e per i balli,

Do chi ra baella Paxe, e là a Speranza

Da st'atro loù Giustizia, e ra Costanza.


In çento mia galanti, e ciù mainêe

Se veddan ordinae da inzegno fin

Aermi, scuddi, canoîn, trombe, bandèe,

Tamburi, squadre, fasci, picoççin,

Palchi tutti apparae, lunghe ringhée,

Aste a frexetti, ciumme e berettin,

De chi, e de li, de sà, e de là sospeizi

De Libertae mille atri ordigni, e arneixi.


Spartio da tutti ri atri a drita parte

Palco in gianco apparoù sta laesto, e pronto,

Onde han zugoù tutto l'inzegno, e l'arte

Di treî coroî per intreççâ l’impronto

De quello Procuroù, che Bonaparte

N’ha costituio a tranquillâ ro conto

De tante tirranie de prepotenti

Mai convertj per lagrime, e per centi.


Per quattro maestose scarinae

Gran macchina se monta, e se caminna,

Che comme unna forteçça oppù çittae

Sta in mezo archittetâ da man divinna,

L’aerboro ghe sta sciù da Libertae,

Chi ten ancon pe un pôco a testa chinna;

Ma dindan ghe fa in cimma o berettin

Porto de Libertae, nave, e coffin.

